
bhagavadgItA from Bharatamanjari of Kshemendra

ભગવદ્ગીતા ભારતમઞ્જર્યાં ક્ષેમેન્દ્રવિરચિતા

૧
અથ પ્રથમોઽધ્યાયઃ ।
શ‍ૃણુ રાજન્હતાનન્તસામન્તઃ શન્તનોઃ સુતઃ ।
વિદધે પાણ્ડુપુત્રાણાં યથા વિજયસંશયમ્ ॥ ૬.૨૮॥
વજ્રસૂચીમુખાખ્યાભ્યાં પ્યૂહાભ્યાં રાજકુઞ્જરૈઃ
મિથો વ્યૂઢેષ્વનીકેષુ ગાઙ્ગેયેનાર્જુનેન   ચ ॥ ૬.૨૯॥
તસ્મિન્ક્ષત્ત્રક્ષયક્ષેત્રે સર્વક્ષત્ત્રસમાગમે ।
દુર્યોધનેઽતિસંરબ્ધે પૃથુસૈન્યાભિમાનિનિ ॥ ૬.૩૦॥
ગાઙ્ગેયશઙ્ખનાદેન   સમુદ્ભૂતે બલાર્ણવે ।
શઙ્ખશબ્દેન પાર્થાનાં પાઞ્ચજન્યાનુયાયિના ॥ ૬.૩૧॥
પૂરિતે ભુવનાભોગે દિક્ષુ વિસ્ફૂર્જિતાસ્વિવ   ।
સર્વસેનાશ્રયઃ શ્રીમાન્વિજયોઽચ્યુતસારથિઃ ॥ ૬.૩૨॥
દદર્શ કુરુસેનાસુ ગુરુસમ્બન્ધિબાન્ધવાન્ ।
નિજપ્રતાપદહને સ તેષાં શલભાયિતમ્ ।
મત્વા જગાદ ગોવિન્દં વિષણ્ણઃ કરુણાનિધિઃ ॥ ૬.૩૩॥
અહો વત વિમૂઢાનાં રાજ્યલેશે સુખાય નઃ ।
કૃષ્ણ બન્ધુવધેઽપ્યસ્મિન્સસંરમ્ભોઽયમુદ્યમઃ ॥ ૬.૩૪॥
અવતીર્ય સદાચારસ્તુતિક્રમ્યકુલસ્થિતિમ્ ।
કથં ગુરુવધપ્રાપ્યાં ભજેદસ્મદ્વિધઋ શ્રિયમ્ ॥ ૬.૩૫॥
ઇત્યુક્ત્વા સાસ્રુનયનો બીભત્સુઃ કૃપયા રથે ।
કરાદુત્સૃજ્ય ગાણ્ડીવં નિષસાદ વિષાદવાન્ ॥ ૬.૩૬॥
ઇતિ શ્રીમદ્ભગવદ્ગીતાસુ પ્રથમોઽધ્યાયઃ ॥ ૧॥

1



ભગવદ્ગીતા ભારતમઞ્જર્યાં ક્ષેમેન્દ્રવિરચિતા

૨
તં દૃષ્ટ્વા શોકવિવશં જગાદ મધુસૂદનઃ ।
અકાણ્ડે ધૈર્યસારસ્ય કેયં કાતરતા તવ ॥ ૬.૩૭॥
તરસ્વી ક્ષત્રિયો માની પ્રાણૈરપિ યશઃક્રયી ।
નિજાં કુલસ્થિતિં  પાર્થ ન ધર્મ્યાં હાતુમર્હસિ ॥ ૬.૩૮॥
સંયુક્તં વા વિયુક્તં વા નિત્યં દેહેન દેહિનમ્ ।
વિશ્વમાયાપ્રપઞ્ચેઽસ્મન્કોઽનુશોચતિ તત્ત્વધીઃ ॥ ૬.૩૯॥
સુખાદ્યવસ્થા દેહસ્ય કાલે કાલે યથાવિધાઃ ।
દેહિનોઽસ્ય તથા દેહાઃ સતઃ સત્તાવિવર્જિતાઃ   ॥ ૬.૪૦॥
વિષયેન્દ્રિયસંયોગાન્ક્ષયિનો હર્ષશોકદાન્ ।
સહતે યો વિલુપ્તાત્મા નિર્વાણં તસ્ય શાશ્વતમ્ ॥ ૬.૪૧॥
અજસ્ય પુરાણસ્ય દેહિનોઽસ્યાવિનાશિનઃ ।
જીર્ણપર્ણપરાવૃત્તિતુલ્યેયં દેહકલ્પના ॥ ૬.૪૨॥
આદિમધ્યાવસાનેષુ વ્યક્તાવ્યક્તસ્વરૂપિણઃ ।
સત એવાસ્ય સતતં ન વિરામઃ શરીરિણઃ ॥ ૬.૪૩॥
અયશસ્યમતસ્ત્યક્ત્વા સઙ્કોચં વિપુલાશયઃ ।
જયાજયૌ સમં મત્વા વિશ સ્વર્ગોન્મુખો રણમ્ ॥ ૬.૪૪॥
આસ્થાય યૌગિકીં  બુદ્ધિં  કર્મબન્ધવિવર્જિતઃ   ।
શુષ્કવેદક્રિયાહીનં ગુણાતીતં પદં ભુજ ॥ ૬.૪૫॥
સર્વવેદેષુ વિદુષામેતદેવ પ્રયોજનમ્ ।
જલાશયેષુ પૂર્ણેષુ યથા સલિલહારિણામ્ ॥ ૬.૪૬॥
નિઃસઙ્ગઃ  ફલસન્ન્યાસી કુરુ કર્મ સદોદિતઃ ।
પરમેશ્વરમેવાહિ(?)વાણિજ્યં હિ ફલાર્થિનામ્   ॥ ૬.૪૭॥
યદા તે વીતમોહસ્ય બુદ્ધિર્યાસ્યતિ નિર્વૃતિમ્ ।
કૃતી ભવિષ્યસિ તદા શ્રુતેષ્વર્થેષ્વનાદરઃ ॥ ૬.૪૮॥
ઇતિ બ્રુવાણઃ પાર્થેન સ્થિતપ્રજ્ઞસ્ય લક્ષણમ્ ।
પૃષ્ટઃ સમાધિસક્તસ્ય ભગવાનિત્યભાષત ॥ ૬.૪૯॥

ઈશ્વરાદપરો નાહમિતિ સ્વાનન્દનિર્ભરઃ ।
નિરસ્તાખિલસઙ્કલ્પઃ સ્થિતપ્રજ્ઞોઽભિધીયતે ॥ ૬.૫૦॥
આસ્તે કૂર્મ ઇવાઙ્ગાનિ  કામાન્સંવૃત્યયઃ શ્રયમ્ ।
વિષયાધ્યાનવિરહાત્સ્થિતધીર્ન સ નશ્યતિ ॥ ૬.૫૧॥
કષ્ટૈસ્તપોભિર્વિષયાઃ   શુષ્યન્ત્યેવ રસં વિના ।
અનાદરવિરક્તાનાં સદાપ્યધ્યાત્મદર્શિનામ્   ॥ ૬.૫૨॥
નિદ્રાર્લુભૂતકાલેષુ પ્રબુદ્ધિસ્તિમિરેષુ યઃ ।
સ મહાબ્ધિરિવાક્ષોભ્યઃ સ્થિતિં  બ્રાહ્મીં પ્રપદ્યતે ॥ ૬.૫૩॥
ઇતિ શ્રીગીતાસુ દ્વિતીયોઽધ્યાયઃ ॥ ૨॥

૩
શ્રુત્વૈતદર્જુનઃ  કૃષ્ણમુવાચાકુલિતાશયઃ  ।
કથમેવં વદન્ઘોરે સમરેઽસ્મિન્યુનક્ષિ મામ્ ॥ ૬.૫૪॥
કર્મણઃ શ્રેયસી બુદ્ધિરિત્યુક્ત્વાપિ સ્વયં વિભો ।
કર્મ દુર્મતિયોગ્યં માં પ્રશંસસિ વિમોહયન્ ॥ ૬.૫૫॥
શ્રેયો વદેત્યુક્તવતિ શ્વેતાશ્વે કેશવોઽબ્રવીત્ ।
નિષ્ઠા પ્રજ્ઞાનકર્મભ્યાં મયોક્તા સાઙ્ખ્યયોગયોઃ ॥ ૬.૫૬॥
અનારમ્ભાન્ન ચ ત્યાગાત્કર્મણો મુચ્યતે જનઃ ।
શ્રોત્રાદયો બલાદસ્ય ધાવન્ત્યેવ સ્વકર્મસુ ॥ ૬.૫૭॥
સ્મરન્તિ મનસા સર્વં રુદ્ધકર્મેન્દ્રિયા અપિ ।
મિથ્યાચારાનત્વસક્તાઃ(?)કર્મિણો  નિયતાન્તરાઃ ॥ ૬.૫૮॥
શ્રેયો હ્યકર્મણઃ કર્મ ન યજ્ઞઃ કર્મણા વિના ।
યજ્ઞશેષાશિનઃ પુણ્યદ્રુમાઃ કેવલભોગિનઃ ॥ ૬.૫૯॥
કર્મસ્થિતોઽપિ નિઃસંજ્ઞો(સઙ્ગો ) યદા પ્રાપ્નોતિ માનવઃ ।
આત્મારામદશાસ્તુષ્ઠસ્તદા કાર્યાન્નિવર્તતે ॥ ૬.૬૦॥
કર્મણૈવ ગતાઃ સિદ્ધિં  જનકપ્રમુખાઃ પુરા ।
તન્મા કાર્યાન્નિવર્તસ્વ લોકસ્ત્વામનુવર્તતામ્ ॥ ૬.૬૧॥

મમાપિ કૃતકૃત્યસ્ય કર્મેદં સ્થિતિરક્ષિણઃ ।
વિનસ્યત્યન્યથા લોકો મત્પ્રમાણવિશ‍ૃઙ્ખલઃ  ॥ ૬.૬૨॥
પાત્રં સર્વજ્ઞયોગ્યેષુ નાદરેષુ પૃથગ્જનઃ ।
તસ્માન્નોત્સાહયેદેતાન્પઙ્ગૂન્વેગગતાનિવ  ॥ ૬.૬૩॥
યુધ્યસ્વ સર્વકર્માણિ મયિ સન્ન્યસ્ય નિર્વૃતઃ ।
તરન્તિ હિ તમો ઘોરં નિત્યં મન્મતવર્તિનઃ   ॥ ૬.૬૪॥
પ્રકૃતેરુચિતં સર્વં સ્વધર્મનિરતઃ કુરુ ।
રાગદ્વેષૌ પરિત્યજ્ય પ્રિયાપ્રિયસમુદ્ભવૌ ॥ ૬.૬૫॥
શ્રુત્વૈતદર્જુનોઽવાદીત્પ્રેરિતઃ  કેન પાતકમ્ ।
ચરત્યનીશ્વરઃ પ્રાણી બલાદિવ વશીકૃતઃ ॥ ૬.૬૬॥
ઇતિ પૃષ્ટો હૃષીકેશો જગાદ જગતાં પતિઃ ।
રજોગુણસમુત્થેન હર્ષશોકાદિદાયિના ॥ ૬.૬૭॥
લોકસંહારશીલેન કામેન ક્રોધબન્ધુના ।
અહઙ્કારેણ બલિના ઘોરેણાનેન વૈરિણા ॥ ૬.૬૮॥
શેવાલેનૈવ સલિલં રજસેવામલં નભઃ ।
આવૃતો મલિનોનાત્મા મેઘેનૈવોદિતો રવિઃ ॥ ૬.૬૯॥
મનોબુદ્ધિસમાયુક્તં સ્થાનમિન્દ્રિયપઞ્જરમ્ ।
યસ્ય તં દુઃસહં શત્રું કામરૂપ વિનાશય ॥ ૬.૭૦॥
ઇતિ શ્રીમદ્ભગવદ્ગીતાસુ તૃતીયોઽધ્યાયઃ ॥ ૩॥

૪
સૂર્યેણાપ્તઃ પુરા મત્તો યોગોઽયં મનુના તતઃ ।
ય એવ કાલેનોત્સન્નસ્તુભ્યમદ્ય મયોદિતઃ ॥ ૬.૭૧॥
અનેકજન્મસાક્ષી ત્વં ભક્તઃ સહચરોઽપિ મે ।
ન તત્સ્મૃતિપથં યાતં કિન્તુ તે પ્રાક્તનં વપુઃ ॥ ૬.૭૨॥
અહં તુ નિત્યધરમસ્ય સ્થિતયે ગુપ્તયે સતામ્ ।
યુગે યુગે ભવામ્યેષ વિનાશાય દૃરાત્મનામ્ ॥ ૬.૭૩॥
અકૃતં ધર્મકર્તારં કર્મૈતન્નાવૃણોતિ મામ્ ।

ત્વમપ્યસક્તો નિષ્કામઃ કુરુ કર્મ કુલોચિતમ્ ॥ ૬.૭૪॥
દુર્જ્ઞેયઃ પ્રવિભાગસ્તુ કર્માકર્મવિકર્મણામ્ ।
સ્વોચિતં ફલહીનં ચ વિરુદ્ધં ચેતિ ભેદતઃ ॥ ૬.૭૫॥
કર્મણઃ ફલસન્ન્યાસાદ્યોઽનુપશ્યત્યકર્મતામ્ ।
જાનાત્યકર્મણઃ પાપાત્કર્મ યશ્ચ સ બુદ્ધિમાન્ ॥ ૬.૭૬॥
જ્ઞાનાગ્નિના દગ્ધકર્મા નિત્યાનન્દો નિરાશ્રયઃ ।
નિરાશીર્નિરહઙ્કારો   યજ્વા બ્રહ્મણિ લીયતે ॥ ૬.૭૭॥
બ્રહ્માર્પણેન બ્રહ્મગ્નૌ હુત્વા  બ્રહ્મમયં હવિઃ ।
પ્રાણયજ્ઞરતો યાતિ બ્રહ્મ બ્રહ્મસમાધિના ॥ ૬.૭૮॥
સંયમાગ્નાવિન્દ્રિયાણિ વિષયાનિન્દ્રિયાનલે ।
તત્કર્માણ્યાત્મયોગાગ્નૌ હુત્વા  યાન્તિ પરાં ગતિમ્ ॥ ૬.૭૯॥
યેઽપિ દ્રવ્યતપોયોગસ્વાધ્યાયજ્ઞાનયાજિનઃ ।
પ્રાણાપાનાદિહ વિષો ધૃત્વા નાડીષુ ધારણમ્ ॥ ૬.૮૦॥
સમર્પયન્તિ નિખિલં જ્ઞાનં વિગતકલ્મષાઃ ।
તે પ્રયાન્તિ પરં ધામ યજ્ઞશિષ્ટામૃતાશિનઃ ॥ ૬.૮૧॥
તદ્વિધાઃ પ્રણિપાતેન સેવિતા જ્ઞાનિનસ્ત્વયા ।
અયત્નાત્ત્વાં વિધાસ્યન્તિ સ્વાત્મન્યખિલદર્શિનમ્   ॥ ૬.૮૨॥
જ્ઞાનાગ્નિના દગ્ધપાપઃ પવિત્રેણ ભવિષ્યસિ ।
કાલેન શ્રદ્દધાનાનાં સ્વયં જ્ઞાનં પ્રસીદતિ ॥ ૬.૮૩॥
નશ્યન્તિ સંશયજુષો  મૂઢા ન ત્વસ્તસંશયાઃ ।
જ્ઞાનિનઃ સંશયં ત્વસ્માત્સ્થિત્વોત્તિષ્ઠ વિભૂતયે ॥ ૬.૮૪॥
ઇતિ શ્રીમદ્ભગવદ્ગીતાસુ ચતુર્થોઽધ્યાયઃ ॥ ૪॥

૫
નિશમ્ય તત્પુનઃ પાર્થઃ પપ્રચ્છ મધુસૂદનમ્ ।
સન્ન્યાસકર્મયોગાભ્યાં શ્રેયો બ્રૂહિ જનાર્દન ॥ ૬.૮૫॥
ઇતિ પૃષ્ટોઽવદચ્છૌરિરુભાવેતૌ વિમુક્તયે ।
કર્મયોગસ્તુ સન્ન્યાસાદ્વિશિષ્ટ ઇતિ મે મતિઃ ॥ ૬.૮૬॥

bhagavadgItABM.pdf 5



ભગવદ્ગીતા ભારતમઞ્જર્યાં ક્ષેમેન્દ્રવિરચિતા

શ‍ૃણ્વન્તોઽપિ વદન્તોઽપિ સ્પૃશન્તોઽપિ સ્વકર્મણિ ।
સક્તા અપિ ન સજ્જન્તિ પઙ્કે રવિકરા ઇવ ॥ ૬.૮૭॥
તદેવ વિહિતં કિઞ્ચિત્પુંસાં સુકૃતદુષ્કૃતમ્ ।
અજ્ઞાનપિહિતે જ્ઞાને કિં  ત્વેષા કર્મવાસના ॥ ૬.૮૮॥
જ્ઞાનેનોત્સારિતા જ્ઞાનાઃ પરાં નિષ્ઠામુપાગતાઃ ।
બ્રાહ્મણે વા શ્વપાકે વા વિબુધાઃ સમદૃષ્ટયઃ ॥ ૬.૮૯॥
બાહ્યે સુખે વિરક્તાનાં દુઃખજન્મનિ નશ્વરે ।
અન્તઃસુખારામતયા પરં જ્યોતિઃ પ્રસીદતિ ॥ ૬.૯૦॥
બહિઃ સ્પર્શાન્સમુત્સૃજ્ય ભ્રૂમધ્યનિહિતેક્ષણઃ ।
નાસાન્તરે સમૌ ધૃત્વા પ્રાણાપાનૌ વિમુક્તયે ॥ ૬.૯૧॥
કામરાગમદદ્વેષભયક્રોધવિવર્જિતઃ   ।
અહન્તા જ્ઞાનતમસાં શાન્તિં  વિન્દત્યમત્સરઃ ॥ ૬.૯૨॥
ઇતિ શ્રીમદ્ભગવદ્ગીતાસુ પઞ્ચમોઽધ્યાયઃ ॥ ૫॥

૬
ક્રિયાવાનફલાકાઙ્ક્ષી નિજં કર્મ કરોતિ યઃ ।
આરુરુક્ષુદશાતીતો યોગારૂઢો વિમત્સરઃ ॥ ૬.૯૩॥
કૂટસ્થો જ્ઞાનતૃપ્તશ્ચ પશ્યત્યાત્માનમાત્મના ।
સમાસનઃ સમાકારો નિસ્તરઙ્ગ  ઇવોદધિઃ ॥ ૬.૯૪॥
ઘ્રાણાગ્રદર્શી શાન્તાત્મા મામુપૈતિ સમાધિના ।
યુક્તાહારાદિચેષ્ટસ્ય નિત્યં નિષ્કમ્પચેતસઃ ॥ ૬.૯૫॥
આત્મલાભો ભવત્યેવ ત્યક્તકામસ્ય યોગિનઃ ।
મનઃ સંયમ્ય પશ્યન્તિ સ્રવત્યેતદ્યતો યતઃ ॥ ૬.૯૬॥
આત્માનં માં ચ સર્વત્ર મમાત્મનિ તથાખિલમ્ ।
મનસશ્ચઞ્ચલસ્યાસ્ય વૈરાગ્યેણૈવ સંયમઃ ॥ ૬.૯૭॥
તથાભ્યાસેન બલિના વાતસ્યેવ પ્રમાથિનઃ ।
એતદાકર્ણ્ય કૌન્તેયઃ પુનઃ પપ્રચ્છ કેશવમ્ ॥ ૬.૯૮॥

લોલત્વાન્મનસો દેવ યોગાદ્ભ્રષ્ટસ્ય કા ગતિઃ ।
અર્જુનેનેતિ  ભગવાન્પુનઃ પૃષ્ટોઽભ્યભાષત ॥ ૬.૯૯॥
યોગભ્રષ્ટોઽપિ પુરુષઃ શુભકૃત્તુ ભવિષ્યતિ ।
ચિરં ભુક્ત્વા સુખં દિવ્યં સ કલ્યાણપુરઃ સરઃ ॥ ૬.૧૦૦॥
ભોગિનાં યોગિનાં વાપિ સમ્ભૂતો મહતાં કુલે ।
પૂર્વાભ્યસ્તં પુનર્ધીમાઞ્જન્મભિઃ પ્રતિપદ્યતે ।
તપો જ્ઞાનાધિકં યોગં તસ્માદ્યોગી ભવાર્જુન  ॥ ૬.૧૦૧॥
ઇતિ શ્રીમદ્ભગવદ્ગીતાસુ ષષ્ઠોઽધ્યાયઃ ॥ ૬॥

૭
મયિ ન્યસ્તમના નિત્યં ભક્ત્યા માં વેત્તિ માનવ ।
અષ્ટમૂર્તિરહં   સર્વં જીવભૂતશ્ચરાચરે ॥ ૬.૧૦૨॥
ઉત્પત્તિસ્થિતિસંહારકારણં માં વિદુર્બુધાઃ ।
સર્વે મત્પ્રાણિતા ભાવા મયિ સર્વં પ્રતિષ્ઠિતમ્ ॥ ૬.૧૦૩॥
દેવીં  માયાં દધાનં માં ન જાનાતિ વિમોહિતઃ ।
યે તુ જાનન્તિ માં માયાં ભવન્તિ કૃતિનઃ  સદા ॥ ૬.૧૦૪॥
અર્થી જિજ્ઞાસુરાર્તો વા જ્ઞાની વા માં પ્રપદ્યતે ।
પ્રિયઃ પ્રિયસ્ય સતતં જ્ઞાનિનસ્ત્વસ્મિ ગોચરે ॥ ૬.૧૦૫॥
અનન્યદેવતાભક્તાઃ શ્રદ્ધાવન્તો વિસંશયાઃ ।
વાસુદેવઃ સર્વમિતિ યજન્તે માં મુમુક્ષવઃ ॥ ૬.૧૦૬॥
તે બ્રહ્માધ્યાત્મકર્માખ્યં સાધિભૂતં વિદન્તિ મામ્ ।
સાધિદૈવાધિયજ્ઞં ચ દેહવ્યુપરમેષ્વપિ ॥ ૬.૧૦૭॥
ઇતિ શ્રીમદ્ભગવદ્ગીતાસુ સપ્તમોઽધ્યાયઃ ॥ ૭॥

૮
અચ્યુતેનેત્યભિહિતે શક્રસૂનુરભાષત ।
કિમેતદ્બ્રહ્મ ભગવન્નધિયજ્ઞઃ કિમુચ્યતે ॥ ૬.૧૦૮॥
ઇતિ પૃષ્ટો હૃષીકેશો બભાષે શ્વેતવાહનમ્ ।

અનશ્વરં પરબ્રહ્મ ભાવોઽધ્યાત્મા તથાત્મનઃ ॥ ૬.૧૦૯॥
નિઃસઙ્ગો  ભવકૃત્કર્મ  નશ્વરેષ્વધિભૂતતા ।
અધિદૈવોઽહમેવાત્ર હ્યધિયજ્ઞોઽપ્યહં વિભુઃ ॥ ૬.૧૧૦॥
અન્તકાલે સ્મરન્તો માં પ્રવિશન્ત્યેવ ભાવિતાઃ ।
પર્યન્તે ભાવતુલ્યા હિ નૃણાં જન્માન્તરસ્થિતિઃ ॥ ૬.૧૧૧॥
કવિં  પુરાણં શાસ્તારમણીયાંસમણોરપિ ।
પરસ્તાત્તમસો નિત્યં યે સ્મરન્તિ રવિપ્રભમ્ ॥ ૬.૧૧૨॥
ભ્રૂમધ્યે વિહિતપ્રાણા બ્રહ્મરન્ધ્રવિભેદિનઃ ।
ઓમિત્યેકાક્ષરં બ્રહ્મ જપન્તો યાન્તિ તે પરમ્ ॥ ૬.૧૧૩॥
બ્રહ્માદિભિર્ભૂતસર્ગશ્ચક્રવત્પરિવર્તતે ।
પરં માં પ્રતિપન્નાસ્તે ન ભવન્તિ ભવે પુનઃ ॥ ૬.૧૧૪॥
વૈરઞ્ચેઽસ્મિન્નહોરાત્રે ભવન્તિ ન ભવન્તિ ચ ।
ભૂતાન્યેકસ્તુ ભગવાનવ્યક્તો ન વિનશ્યતિ ।
તેજોમયમહઃ શુક્લો મોક્ષાયૈવોત્તરાયણમ્ ॥ ૬.૧૧૫॥
ઇતિ શ્રીમદ્ભગવદ્ગીતાસ્વષ્ટમોઽધ્યાયઃ ॥ ૮॥

૯
રાજગુહ્યમિદં ચાન્યત્પવિત્રં શ‍ૃણુ ફલ્ગુણ ।
અશ્રદ્દધાનો નાપ્નોતિ માં સંસારવશીકૃતઃ ॥ ૬.૧૧૬॥
સર્વકર્તરિ ભૂતાનિ મયિ સન્તિ ન તેષ્વહમ્ ।
લોકાઃ સ્થિતા ન સ્થિતાશ્ચ મયિ વ્યોમ્નીવ વાયવઃ ॥ ૬.૧૧૭॥
અધિષ્ઠિતૈષા પ્રકૃતિર્મયા  સૂતે ચરાચરમ્ ।
અસક્તં માં ન જાનન્તિ મલિનામોઘદર્શિનઃ   ॥ ૬.૧૧૮॥
સર્વં સર્વગતં યજ્ઞં વેદ્યં બીજં ભવાભવમ્ ।
વિદન્તિ માં સુકુતિનઃ  સર્વકારણકારણમ્ ॥ ૬.૧૧૯॥
ત્રયીધર્મજુષઃ  સ્વર્ગભોગલાભક્ષયાકુલાઃ ।
ન પ્રાપ્નુવન્તિ માં શુષ્કક્રિયાપાશવશીકૃતાઃ ॥ ૬.૧૨૦॥
મદેકશરણા નિત્યં કૃતિનોઽનન્યયાજિનઃ  ।

અપ્યન્યયોનિસમ્ભૂતાઃ સ્વયમાયાન્તિ યત્પદમ્ ॥ ૬.૧૨૧॥
ઇતિ શ્રીમદ્ભગવદ્ગીતાસુ નવમોઽધ્યાયઃ ॥ ૯॥

૧૦
ભૂયોઽપિ મે શ‍ૃણુ સખે પ્રીત્યા યત્પ્રતિબોધ્યસે ।
ન તત્ત્વેનામરગણા મુનયો વા વિદન્તિ મામ્ ॥ ૬.૧૨૨॥
ચરાચરેઽસ્મિન્પ્રવરં યદ્યત્પશ્યસિ ભૂતિમત્ ।
તદહં સર્વભૂતાત્મા ન હિ કિઞ્ચિન્મયા વિના ॥ ૬.૧૨૩॥
અહં વિષ્ણુરહં સૂર્યશ્ચન્દ્રોઽહં મઘવાનહમ્ ।
શઙ્કરોઽહં ધનેશશ્ચ વહ્નિઃ સુરગુરુસ્તથા ।
અક્ષરોઽહમહં કાલો જયોઽહં ભૂતિરપ્યહમ્ ॥ ૬.૧૨૪॥
ઇતિ શ્રીમદ્ભગવદ્ગીતાસુ દશમોઽધ્યાયઃ ॥ ૧૦॥

૧૧
શ્રુત્વૈતદવદત્પાર્થો જાને ત્વાં સર્વમચ્યુત ।
કિન્તુ વિશ્વમયં રૂપં દ્રષ્ટુમિચ્છમિ  તે વિભો ॥ ૬.૧૨૫॥
ઇત્યુક્તઃ પાણ્ડુપુત્રેણ ભગવાન્કૈટભાન્તકઃ ।
વિશ્વાવિષ્કારકલયા વિશ્વરૂપમદર્શયત્ । ૬.૧૨૬॥
તસ્યાનન્તશિરોનેત્રસહસ્રભુજશાલિનઃ ।
દેહે જગન્નિવાસસ્ય લીનં વિશ્વમદૃશ્યત ॥ ૬.૧૨૭॥
અતિસૂર્યાગ્નિમહસા તેજસા પૂરિતામ્બરમ્ ।
દૃષ્ટ્વા પુલકિતઃ પાર્થસ્તમુવાચ કૃતાઞ્જલિઃ ॥ ૬.૧૨૮॥
પશ્યામ્યુદગ્રગીર્વાણગ્રામવ્યાપ્તોરુવિગ્રહમ્ ।
ત્વાં યેન પૂરિતં સર્વમનવચ્છિન્નવર્ષ્મણા ॥ ૬.૧૨૯॥
બ્રહ્મરુદ્રમરુદ્વહ્નિમુનીન્દ્રભુજગાકુલમ્ ।
દ્રષ્ટું તદેવ પર્યન્તરહિતં નોત્સહે વપુઃ ॥ ૬.૧૩૦॥
ભીષ્મદ્રોણમુખાન્વીરાન્પ્રવિષ્ટાન્વદનાનિ તે ।
દંષ્ટ્રોત્કટાનિ  પશ્યામિ કાલસ્યેવ યુગક્ષયે ॥ ૬.૧૩૧॥

કો ભવાન્સર્વસંહારારૌદ્રેણ વપુષાસૂદનઃ ।
અકાણ્ડે દગ્ધુમખિલાન્સ્વયં લોકાન્સમુદ્યતઃ ॥ ૬.૧૩૨॥
ઇત્યુક્તવતિ કૌન્તેયે જગાદ મધુસૂદનઃ ।
અહં જગત્ક્ષયોત્ક્ષોપદીક્ષિતઃ ક્ષિતિપાન્તકઃ ॥ ૬.૧૩૩॥
કુરુસેનાગ્રગાન્વીરાન્પૂર્વં વિનિહતાન્મયા ।
હત્વા યશઃશ્રિયા જૃષ્ટમવાપ્નુહિ  કુલોચિતમ્ ॥ ૬.૧૩૪॥
તચ્છ્રુત્વા  કાલિયારાતેર્વચઃ પાર્થઃ કૃતાઞ્જલિઃ ।
ઉવાચ કમ્પિતમનાઃ પ્રણતો ગદ્ગદસ્વનઃ ॥ ૬.૧૩૫॥
કીર્ત્યા જગન્તિ હૃષ્યન્તિ સ્તુતયા સિદ્ધચારણૈઃ ।
દીપ્ત્યા દ્રવન્તિ રક્ષાંસિ સ્થાને તવ જનાર્દન ॥ ૬.૧૩૬॥
નૌમિ ત્વાં જગદાવાસં વિશ્વરૂપમધોક્ષજમ્ ।
અનન્તં શાશ્વતં ધામ સર્વાત્માનં પુનઃ પુનઃ ॥ ૬.૧૩૭॥
ક્ષમ્યતાં તત્સુહૃદિતિ સ્વયં યત્પ્રણતપ્રિયઃ ।
ઉક્તોઽસિ કૃષ્ણ ગોવિન્દ યાદવેતિ પુરા મયા ॥ ૬.૧૩૮॥
ઉગ્રં તદેવં ભગવન્દૃષ્ટ્વા રૂપમહં મહત્ ।
ચક્રારૂઢમિવાશેષં પશ્યામિ નિખિલં જગત્ । ૬.૧૩૯॥
પ્રસીદ દર્શય વિભો વપુઃ સૌમ્યં તદેવ મે ।
શાન્તિં  મે યાતિ સહસા નાન્યતા વ્યથિતં મનઃ ॥ ૬.૧૪૦॥
ઇતિ પ્રસાદિતઃ કૃષ્ણઃ પ્રણતેન કિરીટિના ।
અદર્શયન્નિજં રૂપં તદેવાથ ચતુર્ભુજમ્ ॥ ૬.૧૪૧॥
દેવા અપિ ન પશ્યન્તિ મમેદં સર્વગં વપુઃ ।
ઇત્યુક્ત્વાશ્વાસયામાસ કૌન્તેયં કમલાધવઃ ॥ ૬.૧૪૨॥
ઇતિ શ્રીમદ્ભગવદ્ગીતાસ્વેકાદશોઽધ્યાયઃ ॥ ૧૧॥

૧૨
અથાર્જુનોઽવદત્કૃષ્ણં  યે ભક્તાસ્ત્વામુપાસતે ।
અવ્યક્તમક્ષરં યે ચ તેષાં કેઽધિકયોગિનઃ ॥ ૬.૧૪૩॥

પાર્થેનેતિ હરિઃ પૃષ્ટો વિહિતાનુગ્રહોઽવદત્ ।
મદ્ભક્તાઃ શ્રદ્ધયોપેતાઃ સર્વથા યોગિનોઽધિકાઃ ॥ ૬.૧૪૪॥
ક્લેશેનૈવ તુ મત્પ્રાપ્તિરવ્યક્તાક્ષરસેવનાત્ ।
સૂક્ષ્મસ્થૂલગતિર્દુઃખં તત્ત્વજ્ઞૈરપ્યવાપ્યતે ॥ ૬.૧૪૫॥
મદ્ભક્તાસ્ત્વચિરાદેવ પ્રાપ્નુવન્તિ પરં પદમ્ ।
અતસ્ત્વં મન્મના નિત્યમનન્યનિરતો ભવ ॥ ૬.૧૪૬॥
વશે યદિ ન તે ચિત્તમભ્યાસેન ગૃહાણ તત્ ।
તત્રાપ્યશક્તો મત્કર્મા સતતં શ્રેયસે ભવ ॥ ૬.૧૪૭॥
અથવા ફલસન્ન્યાસં કર્મણાં કુરુ મત્પરઃ ।
જ્ઞાનં હિ પરમાભ્યાસાજ્જ્ઞાનાદ્‍ધ્યાનમિહોત્તમમ્ ॥ ૬.૧૪૮॥
ધ્યાનાચ્ચ ફલસન્ન્યાસસ્તતઃ શાન્તિર્વિશિષ્યતે   ।
અદ્વેષ્ટા કરુણાસિન્ધુઃ સુખદુઃખસમઃ શમી ॥ ૬.૧૪૯॥
ઉદાસીનઃ શુચિર્દક્ષઃ ક્ષમી ભક્તઃ પ્રિયો મમ ।
ઇતિ શ્રીમદ્ભગવદ્ગીતાસુ દ્વાદશોઽધ્યાયઃ ॥ ૧૨॥

૧૩
શરીરં ક્ષેત્રમિત્યાહુઃ  ક્ષેત્રજ્ઞં માં વિદુર્બુધાઃ ।
ક્ષેત્રં તત્સવિકારં તુ માયા ભૂતાદિ ચ સ્થિતમ્ ॥ ૬.૧૫૦॥
શાન્તાનાં દૃષ્ટદોષાણાં જ્ઞાનિનાં ન વિમોહનમ્ ।
માનદમ્ભમદક્રોધત્યાગો ગુરુનિષેવણમ્ ॥ ૬.૧૫૧॥
અસક્તિર્નશ્વરે નિત્યં જ્ઞાનમજ્ઞાનમન્યથા ।
જ્ઞેયં તુ મન્મયં બ્રહ્મ શુદ્ધં સદસતોઃ પરમ્ ॥ ૬.૧૫૨॥
સર્વતઃ પાણિવદનં સર્વાકારમનામયમ્ ।
પ્રકૃતિઃ  પુરુષશ્ચેતિ ક્ષેત્રક્ષેત્રજ્ઞસઙ્ગમઃ  ॥ ૬.૧૫૩॥
પ્રકૃતિઃ  કરણે હેતુર્ભોક્તા તુ પુરુષઃ સ્મૃતઃ ।
એકસ્થાનં પૃથગ્ભાવં ભૂતાનાં યોઽનુપશ્યતિ ॥ ૬.૧૫૪॥
તત્સઙ્ગમાચ્ચ  વિસ્તારં સ યાતિ બ્રહ્મ શાશ્વતમ્ ।
પરમાત્મા ગુણાતીતો નિત્યત્વાદયમવ્યયઃ ।

ભૌતિકેઽપિ સ્થિતઃ કાયે સર્વવ્યાપી ન લિપ્યતે ॥ ૬.૧૫૫॥
ઇતિ શ્રીમદ્ભગવદ્ગીતાસુ ત્રયોદશોઽધ્યાયઃ ॥ ૧૩॥

૧૪
સર્વજ્ઞાનમિદં ભૂયઃ શ્રૂયતાં સુરસેવિતમ્ ।
યદ્યોગો બ્રહ્મગર્ભેઽસ્મિન્સમ્ભવન્મૂર્તિસમ્ભવઃ   ॥ ૬.૧૫૬॥
સત્ત્વાદયસ્તદુદ્ભૂતા વિભાન્ત્યેતે ગુણાસ્ત્રયઃ ।
વૈચિત્ર્યાદનિશં યેષાં સંસરન્તિ શરીરિણઃ ॥ ૬.૧૫૭॥
સત્ત્વં પ્રકાશકં જ્ઞેયં યદુત્થૈઃ સ્તમ્ભકં રજઃ ।
તમો હ્યાવરણં મોહપ્રમાદાદ્યસ્ય સમ્ભવઃ ॥ ૬.૧૫૮॥
સતતં સઙ્કરેણૈષાં ન્યૂનાધિક્યવિભેદતઃ ।
ગુણદોષાશ્ચ દૃશ્યન્તે તે તે કિલ શરીરિણામ્ ॥ ૬.૧૫૯॥
મદ્ભક્તાઃ શાન્તમનસો જીવન્મુક્તિદશાં શ્રિતાઃ ।
ગુણૈરેતૈઃ પરિત્યક્તા ભજન્તે સુખમક્ષયમ્ ॥ ૬.૧૬૦॥
ઇતિ શ્રીમદ્ભગવદ્ગીતાસુ ચતુર્દશોઽધ્યાયઃ ॥ ૧૪॥

૧૫
ઊર્ધ્વમૂલં ભવાશ્વત્થમાબ્રહ્મસદનોદિતમ્ ।
લોકાન્તરાનેકશાખં વિચિત્રવિષયાઙ્કુરમ્  ॥ ૬.૧૬૧॥
ગુણકર્મપ્રબુદ્ધાનાં શુભાશુભફલોદયમ્ ।
સ્વભાવભૂમાવવૃતં જાનીતે યઃ સ વેદવિત્ । ૬.૧૬૨॥
તમસઙ્ગકુઠારેણ  ચ્છિત્ત્વા યાન્તિ પદં મમ ।
નિરસ્તમોહં વૈમલ્યાદતિસૂર્યેન્દુપાવકમ્ ॥ ૬.૧૬૩॥
યદંશો જીવલોકેઽસ્મિઞ્જીવશ્ચરતિ સર્વગઃ ।
વાયુર્ગન્ધમિવાદાય યો યાતીન્દ્રિયવાસનાઃ ॥ ૬.૧૬૪॥
તદ્વિધં ગુણયુક્તાનાં સર્વાવસ્થાસુ નિર્ગુણમ્ ।
પશ્યન્તિ જ્ઞાનિનઃ સર્વજગતાં જીવનં પરમ્ ॥ ૬.૧૬૫॥

ભૂતસર્ગામિવાગત્ય અક્ષરોઽહં સનાતનઃ ।
મન્મયા ધૃતિમન્તો માં ભજન્તે પુરુષોત્તમમ્ ॥ ૬.૧૬૬॥
ઇતિ શ્રીમદ્ભગવદ્ગીતાસુ પઞ્ચદશોઽધ્યાયઃ ॥ ૧૫॥

૧૬
અભીઃ સત્ત્વં શુચિર્જ્ઞાનં દમો દાનં તપઃ ક્રતુઃ ।
અહિંસાયા   ગુણાશ્ચાન્યે જાયન્તે દિવ્યસમ્પદામ્ ॥ ૬.૧૬૭॥
દમ્ભમાનમદક્રોધપારુષ્યાજ્ઞાનચાપલૈઃ ।
આસુરી સૂચ્યતે સમ્પન્મોહસોકવિવર્ધિની   ॥ ૬.૧૬૮॥
યુક્તોઽપિ સતતં દિવ્યસમ્પદા મા શુચઃ સખે ।
આસુરં ભાવમાપન્ના ભજન્તે યોનિમાસુરીમ્ ॥ ૬.૧૬૯॥
સત્ત્વાદિભિર્ગુણૈર્બદ્ધો જ્ઞાયતે ચેષ્ટિતૈર્જનઃ ।
મનોભોજનમાચારો ગુણતુલ્યો હિ દેહિનામ્ ॥ ૬.૧૭૦॥
ઇતિ શ્રીમદ્ભગવદ્ગીતાસુ ષોડશોઽધ્યાયઃ ॥ ૧૬॥

૧૭
આકર્ણ્યૈતદથોવાચ ફલ્ગુનઃ પુનરચ્યુતમ્ ।
સન્ન્યાસત્યાગયોસ્તત્વં જ્ઞાતુમિચ્છામ્યહં વિભો ॥ ૬.૧૭૧॥
ઉક્તે પાણ્ડુસુતેનેતિ ભગવાનભ્યભાષત ।
કામ્યકર્મફલત્યાગં સન્ન્યાસં સમ્પ્રચક્ષતે ॥ ૬.૧૭૨॥
સર્વકર્મફલત્યાગસ્ત્યાગ ઇત્યભિધીયતે ।
મ(સ)ત્કર્મ ન પરિત્યાજ્યં ત્યાજ્યં તુ વિધિગર્હિતમ્   ॥ ૬.૧૭૩॥
નિત્યકર્મપરિત્યાગો મોહાત્તામસ ઉચ્યતે ।
ક્લેશદુઃખભયાત્ત્યાગો રાજસો નિષ્ફલઃ સ્મૃતઃ ।
કુર્વતામપ્યસક્તાનાં ત્યાગઃ સત્ત્વોચિતો મતઃ ॥ ૬.૧૭૪॥
ઇતિ શ્રીમદ્ભગવદ્ગીતાસુ સપ્તદશોઽધ્યાયઃ ॥ ૧૭॥

૧૮
કર્મ કર્તા ચ બુદ્ધિશ્ચ ત્રિવિધા ગુણભેદતઃ ।
ધૃતિઃ સુખં ચ ત્રૈગુણ્યાત્ત્રિવિધં દેહિનાં મતમ્ ॥ ૬.૧૭૫॥
યથોક્તસેવી નિઃસઙ્ગઃ  કુરુ કર્મ નિજં સખે ।
મદ્ભક્તો મત્સ્તુતિપરઃ પરં પદમવાપ્સ્યસિ ॥ ૬.૧૭૬॥
ઇદં ભક્તાય તે જ્ઞાનમુપદિષ્ટં મયા સ્વયમ્ ।
યઃ શ્રોષ્યતિ સ સંસારદુઃખાન્યતિતરિષ્યતિ ॥ ૬.૧૭૭॥
કચ્ચિન્મોહો વિનષ્ટસ્તે કચ્ચિદેતચ્છ્રુતં  ત્વયા ।
કેશવેનેતિ કથિતે બભાષે શક્રનન્દનઃ ॥ ૬.૧૭૮॥
ભગવન્વીતમોહોઽહં કરિષ્યે તવ શાસનમ્ ।
ઉક્ત્વેતિ વીરો ગાણ્ડીવમાચકર્ષ રણોત્સુકઃ ॥ ૬.૧૭૯॥
ઇતિ શ્રીમદ્ભગવદ્ગીતાસ્વષ્ટાદશોઽધ્યાયઃ ॥ ૧૮॥
ઇતિ ભારતમઞ્જર્યાં ક્ષેમેન્દ્રવિરચિતા ભગવદ્ગીતા સમાપ્તા ।

